
УЛ КӨННӘРДӘ
     Габдулла авылындагы кызыл отрядларның командиры Газиз штабтан гаскәрләрен, акларны кысрыклап, Олы Ширмә авылына күчерергә әмер алды.

     - Ничек кенә булса да, Олы Ширмә авылын аклардан әрчергә!
     Әйе, штабның әмере кимчелексез җиренә җиткерелергә тиешле.

     Беренче башына килгән фикер шушы иде аның. Ул үзенең ярдәмчесенә тиешле әмерләрне бирде дә җитез адымнар белән Сәгыйдәләр йортына атлады. Юлда аның башы бу зур бурычны кимчелексез үтәү, ничек тә җиренә җиткерү уйлары белән тул​ды. Олы Ширмә авылында акларның җәяүле бер бөтен бүлеге ята.

     Ә Газизнең отрядында барысы өч йөз җитмеш кенә кеше. Ләкин ничек тә, ничек тә Олы Ширмә авылы иртә таң белән кызыллар кулында булырга тиешле. Ул, бары Сәгыйдәләрнең капкаларын ачканда гына, Сәгыйдә турында уйлап алды. Аның башына кичә Сәгыйдәнең елап, муенына сарылып әйткән сүзләре исенә төште:

     -  Ә бала булса нишләрмен?..

     Газиз кичә бу сорауга җавап бирмәгән иде. Бүген дә әле ул Сәгыйдә өчен шатланырлык җавап таба алмаган иде әле.

     Ишектән керүгә, Газизне каршылаган Сәгыйдәнең күзләрендә ул тагын да шул ук сорауны күргән кебек булды.

     - Газиз! Ә бала булса нишләрмен?

     Газизнең ничектер тиз генә, тиз генә менә хәзер бу сорауга җавап бирәсе килде. Ләкин ничек?..

Ул Сәгыйдәгә таба атлады. Сәгыйдә аның күзенә акыллы гына карады да гүя:

     - Син минем сорауга мине шатландырырлык җавап бирергә телисең, әйе бит? - дигәндәй, моң аралаш елмайды.

     Газиз Сәгыйдәнең кулыннан алды да:

     - Бар, әтиләреңне чакыр! - диде.
     Сәгыйдә аңар шөбһә белән карады:

     - Ни өчен?

     - Соң әйтермен, - диде Газиз.

     Сәгыйдә ашыгып бүлмәдән чыгып китүгә, ул китәргә хәзер​ләнә башлады.
     - Җамали агай, Галимә абыстай... Сез картлар... Сез, бәлки, ачуланырсыз да, гаепләрсез дә... Ләкин... - ул сүзен бүлде. Кинәт авыр гына сулады да аякларын алмаштыра-алмаштыра, күзләрен күтәрми генә сүзендә дәвам итте: - Мин, штабның кушуы буен​ча, бу авылдан бүген китәргә тиешле... Ләкин сез Сәгыйдәне рәнҗетмәгез, ул балага калган булса... аның атасы мин булыр​мын... Тагын сорыйм, аны ирсез бала тапкансың дип рәнҗетмә​гез... Мин аны өзелеп яраттым... һәм, сугышлар беткәч, без аның белән бергә булырбыз, - диде.

     Сәгыйдә, йөзен куллары белән каплап, диварга сөялде. Җама​ли агай ни дияргә белми аптырап калды, аның күзләре зур итеп ачылды. Ул нидер әйтергә, ачуланып, бер бик каты сүз әйтергә теләде. Ләкин Газизнең, әкрен генә атлап килеп, Галимә абыстай​ның маңгаеннан үбүе һәм: «Мин - сезнең киявегез, ә сез ата-анам булырсыз», - диюе генә аны туктатты... Кинәт ул үзе дә белми әллә нишләде. Күзләренә яшьләр төрелде. Сәгыйдәнең үксүе аның карт йөрәген кан белән тутырды. Ул Сәгыйдә янына килеп тукталды да, калтыранган куллары белән Сәгыйдәнең башын сыйпап:

     -  Аны элегрәк әйтергә кирәк иде, кызым, - диде... һәм җылы яшьләре сакалына агып төште.

      Авылдан чыгып киткән отрядның соңгы арбалары кузгалды. Карчыклар үзләренә төшкән кызылармеецларны улларын озат​кан кебек, иркәләп озаталар, кызылармеецларның куеннарына пешкән йомырка тутыралар.

     - Сау бул, балам, җиңеп кайтыгыз инде... — диләр.

     Яшькә йомшаклары җиң очларына яшьләрен дә сөртеп-сөртеп алалар.

     Галимә абыстай саламлыкта Җамали агайның янына утырып үкси.

     - Кияү икәнен белсәм, сыйлаган булыр идем үзен, маемны да, юачамны да ясаган булыр идем... Күзенә дә карап өлгермәдем. Очар кош кебек килеп кунды да тагын очып китте... - ди.

     Ә Сәгыйдә, күзләрен бер ноктага теккән килеш, урамга ка​рый, аның Газизе инде, атын уйната-уйната, Сәгыйдә арыш ур​ган кырларны үтеп бара торгандыр...

     Җамали агай белән Галимә абыстай, бүлмәгә керү белән, «Ни өчен безне чакырдың?» дигәндәй, аңарга сорау төсе белән карадылар.

     Сәгыйдә, эшне сизенгән кебек, килеп түр тәрәзәсеннән урам​га карады. Газиз карт белән карчыкка озак кына карап торды да күзләрен түбән иде.
     Ерактан ыңгырашып килгән туп тавышлары Сәгыйдәнең йөрәк тамырларына килеп тоташа, бәлки, шул хәзер генә шарт​лаган туп Газиз өстенә төшкәндер дә... Төшкәндер дә... Юк!..

      Сәгыйдә күзләрен ачып, Газиздән калган китапка тегәп, андагы юлларны ул танып бетермәсә дә, йотылып укый башлый. Китап эчендәге фикерләр, бутала-бутала, аның миендәге бушлык​ларга йөгерәләр. Аннан, йөрәк тибүләренә кушылып, Сәгыйдәнең кан тамырлары буенча ага башлыйлар.

     - Кызыл отрядлар эшче, ярлы крәстияннәр өчен сугышалар. Шул отрядларның берсенең башында аның сөекле дусты Газиз...

     Төнлә туп тавышлары якынайды. Таң алдыннан авыл ядрә яңгыры астында калды. Урамнан атыша-атыша атлар чабып үттеләр. Авылның ерак очында янгын чыкты. Авыл төннең ка​раңгылыгы эчендә, мылтык тавышлары уртасында, янгын якты​сы белән күмелде.

     Тик таң булуга гына атышу басылды. Кояш урман битеннән күтәрелгәндә инде, погонлы атлылар йорттан йортка күчеп нәрсәдер эзли, әллә кемнәрдән әллә нәрсәләр алып йөри башла​дылар.

Йокысыз курку белән төнне уздырган Сәгыйдә, яшеренеп кенә урамга чыгып кергәч, атасыннан кызылларның чигенүләрен, авыл​ның аклар кулына күчүен ишетте.

     Димәк, Газизнең отрядлары җиңелгән. Газиз, бәлки, үзе дә Сәгыйдә арыш урган кырларның уртасында җансыз килеш йөзен күккә каратып мәңгелеккә тын калгандыр...

     Тәрәзә шакуга, Җамали агай урамга чыкты. Сәгыйдәгә тәрәзә ышыгыннан атасы белән кемнәрнеңдер сөйләве ишетелә башлады.

     - Твоя лошадь есть?

     - Моя бедный, моя лошадь нет!

     - Врешь, подлец! Хәзер алыгыз үзен! - дигән тавышны ише​теп, Сәгыйдә урамга йөгерде. Ике солдат Сәгыйдәнең атасының кулларын тотып маташалар иде. Сәгыйдә чыгу белән, офицер​ның күзләре Сәгыйдәгә төште. Ул аңарга бераз карап торды да солдатларга Сәгыйдәнең атасын җибәрергә кушты. Үзе, янында​гы икенче офицерга күзен кысып, нидер әйтте һәм, рус телен та​тарча бозып:

     - Әй, бабай, моя у тебя будет жить, - диде һәм ишеккә атлады.

     Өйгә кергән офицерлар Сәгыйдәгә ашарга хәзерләргә куш​тылар.

     Инде караңгылык төшеп килә. Сәгыйдәләргә төшкән офицер, Җамали агайдан соңгы тавыгын суйдырып, аш хәзерләргә куш​ты. Үзе сумкасыннан ниндидер эчемлек алып, бер-ике стакан эчеп җибәрде. Сәгыйдә, берни булмаган кебек, аш хәзерләргә тотын​ды. Ул утын алырга дип йортка чыккач, аның артыннан офицер​ның да шпоралары шалтырады.

     Менә шпора тавышы якыная. Сәгыйдә, бернәрсә сизмәгән кебек, җирдән бөгелеп утын күтәрә... калтыраган куллар, аны арттан кочаклап алып, саламга табан өстери башлый. Сәгыйдә​нең утыннары җиргә коелып китә. Кинәт ул офицерның кулын​нан яшен тизлеге белән ычкынып китә дә кулында ялтыраган авыр балтасын офицерның маңгаена төшерә. Офицер, төбеннән ки​селгән агач кебек, ыңгырашып утыннар өстенә ава.

     Төнге караңгы җил, агач башларын дулкынлата-дулкынлата, урман өстеннән әллә кая ашыга. Төнге агач ботакларына битлә​рен тырный-тырный йөгергән Сәгыйдә үзе дә сизми ярга килеп егылды. Аның тыны кыса, озак йөгерүдән сулышы күкрәгенә сыймый. Ул, үзе үтергән офицерның сумкасын күкрәгенә кыскан килеш, урыныннан авыр гына торды да тагын агачлар арасына кереп югалды. Менә шул кисмә урманны үтү белән, кыр башла​на... Аннан Яубаш авылы, анда кызыл отрядлар... Ә аларның баш​лыгы - Сәгыйдәнең сөекле дусты Газиз...

     Сәгыйдәнең уйлары яшен тизлеге белән алмашына, аның адымнары тизләгән саен, йөрәк тибүе көчәя. Урманны чыгу белән, Сәгыйдә кинәт туктады. Алдан кемдер бик каты:

     - Кем ул? - дип кычкырды.
     Сәгыйдә калтыраган тавыш белән:

     - Миңа кызыл отрядларның командиры кирәк, - дип кычкырды.
     Ике атлы, аның янына килеп, аны тикшерделәр һәм, ияртеп, Яубаш авылына алып киттеләр. Тик Яубаш авылында Сәгыйдәне Газиз каршыламады. Аны Газизнең ярдәмчесе авыр гына ка​раш белән сөзеп алды да:

     - Сез Газизгә килдегезме? — диде.
     Сәгыйдә түземсезлек белән:

     - Әйе, мин аңарга акларның кирәкле кәгазьләрен алып килгән идем, - диде. Кулындагы сумкасын сузды.

     Яшь командир ашыгып кәгазьләр өстендә күзен йөртте дә берәүгә ашыгып әллә кемне чакырырга кушты. Үзе Сәгыйденең килеп кулларын кысты. Аның йөзе яктырып китте, тик Сәгыйденең:

     - Ә Газиз кая? - дигән соравы гына аның йөзен караңгылатты.
     Ул авыр гына:

     - Газиз кичә безнең арабыздан югалды... - диде.

      Сәгыйденең башы әйләнде, ул кинәт кычкырып еларга телә​де... Ләкин яшьләре, тын юлларына тыгылып, аны будылар. Сәгыйдәнең йөрәгендә беренче мәртәбә көрәш ялкыннары йөгерде, бе​ренче мәртәбә, шул көнне булган сугышта кызыл отрядларны көрәшкә өндәп, үлем кырларында хатын-кыз тавышы яңгырады.

     Туп тавышлары Габдулла авылыннан ерагайган саен, дошман​нарны куып барган отрядлар белән Сәгыйдә дә ерагая барды... Тик ил телендә аның турында мактау җырлары гына калды.

